Thema: Diolchgarwch
Diolch i Dduw am ddŵr; pwysigrwydd dŵr; prinder dŵr yn Affrica; gwaith elusennol.      

Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef diolch i Dduw. Dw i ddim wedi rhannu’r gwaith i mewn i ddarnau penodol, felly mae croeso i chi ei rannu ar gyfer eich darllenwyr a gadael i’r plant siarad yn eu tafodiaith naturiol.

Adnoddau: 
· mae’n bosib gwneud gwasanaeth byr syml wrth beidio â chynnwys yr elfennau sgets. Os oes gennych blant bywiog hyderus falle bydden nhw’n hoffi actio’r rhannau a gwisgo i fyny. 

· Cyflwyniad PowerPoint (i’w lawr lwytho cliciwch ar diolchgarwch6ppt); sgrin; taflunydd; cyfrifiadur.

PowerPoint :Sleid 1

Plentyn mewn pyjamas a dressing gown. Mam. Chwaer/brawd.
Mam: Ty’d yma! Wyt ti wedi molchi?

Plentyn: Do mam.

Mam: Wyt ti’n siŵr dy fod ti wedi molchi?

Plentyn: Ydw mam, berffaith siŵr.

Mam: Ty’d yn agosach i mi gael edrych tu ôl i dy glustiau di.

(Plentyn yn gwingo, mam yn gafael yn ei ben a edrych yn ofalus ar ei glustiau a’i wddw, ac ogleuo’r (gwynto/sniffio) awyr o’i gwmpas.)
Mam: Ti’m di molchi!

Plentyn: Do mam, do, dw i wedi!

Mam: Mae na linell reit fudr o gwmpas dy wddw di a dwi’m yn meddwl bod tu ôl i dy glustiau di wedi gweld dŵr ers wythnosau!

Plentyn: Maaaaam! Nes i molchi dydd (deuddydd gynt).

Mam: Be! Be? Be ti wedi bod yn neud yn y bathrwm bob bore? Fedra i’n credu dy fod ti wedi bod yn mynd i’r ysgol heb molchi! Wyt ti wedi bod yn brwsio dy ddannedd? (Edrych yn fygythiol).

Plentyn: Do mam, do. Dw i’n brwsio fy nannedd bob dydd...

Chwaer/brawd yn cyrraedd, a thorri ar draws...

Ch/b: Dim ond y pedwar yn y ffrynt!

Mam: Be! Be?

Ch/b: Dw i di weld o/hi yn y bathrwm yn darllen y Beano. Pan ti’n gweiddi, “Dych chi’n barod?” mae hi/o’n rhoi y brwsh dros ei ddannedd ffrynt ag off a fo i’r llofft i wisgo.

Mam: Be sy’n bod hefo chdi! Be mae’r athrawon na’n feddwl..be mae dy ffrindiau di’n feddwl....mynd i’r ysgol heb molchi na brwsio dy ddannedd..

Plentyn: O’n i yn brwsio fy n...

Mam: Paid ti a siarad! Mae na ddŵr yn dod allan o’r tap bob dydd yn does! Ti’m yn gorfod cerdded am bum milltir cyn brecwast i nôl dŵr nag wyt! Reit...ty’d ti hefo fi. Dw i’n mynd i sgrwbio chdi yn y bath tan ti’n sgleinio.
Mam yn gafael yn dynn yn y plentyn a golwg benderfynol iawn ar ei hwyneb. Plentyn yn deall yn iawn ei fod wedi colli’r dydd ac yn dilyn yn benisel.

Plentyn: O mam!

............................

Ydy ymolchi’n gallu bod yn waith caled? Ydy cael bath neu gawod yn torri ar draws raglen Doctor Who neu chwarae’r Gameboy? Ydy’r sebon yn mynd i’ch llygaid chi?
Ydy’r glaw yn eich diflasu chi? Ydych chi wedi gwlychu at ei croen wrth gael eich dal yn y glaw? Ydych chi wedi colli diwrnod mabolgampau oherwydd bod y cae’n rhy wlyb?

Ydych chi’n hoffi yfed dŵr? Neu oes well ganddo chi gan o Tango, neu wydriad o Orenj Squash?

Dŵr – mae ‘na ddigon o ddŵr yng Nghymru ac mae’n hawdd anghofio diolch amdano. Mae’n hawdd iawn cwyno...mae’n rhy wlyb i chwarae yn yr ardd, rhy wlyb i fynd am dro....lle mae’r haul? Ond, mae dŵr yn bwysig iawn, mae’n cadw ni’n fyw.

Dyma amser Diolchgarwch. Dyma amser i ddiolch i Dduw am bopeth da mae’n roi i ni. Roedd glaw yn disgyn ar y ddaear filoedd o flynyddoedd yn ôl, ac mae’n dal i ddisgyn heddiw. Mae dŵr yn hanfodol ar gyfer iechyd pawb. Mae’r doctoriaid yn dweud y dylen ni fod yn yfed 8 gwydriad o ddŵr bob dydd. 
Yng Nghymru mae na lawer o dechnoleg fodern ar gael; dyn ni’n agor y tap a dyna’r dŵr yn llifo allan. Mae na beipiau o dan y ddaear yn cario dŵr o le i le. Mae ‘na weithfeydd dŵr sy’n gwneud yn siŵr bod ein dŵr ni yn lân a phur ac yn barod i’w yfed. 

Mewn rhai gwledydd mae’n anodd cael dŵr. Roedd rhai o’r gwledydd mae sôn amdanyn nhw yn y Beibl yn gallu bod yn boeth a sych. Doedd dim tapiau na pheipiau dŵr ar gael. Beth oedd Iesu’n wneud pan oedd o eisiau diod? Dyma un hanes,

Daeth i bentref o'r enw Sychar...A dyna lle roedd ffynnon Jacob. Roedd Iesu wedi blino’n lân, ac eisteddodd i orffwys wrth y ffynnon. Roedd hi tua chanol dydd. Daeth gwraig yno i godi dŵr. Samariad oedd y wraig, a gofynnodd Iesu iddi, "Ga i ddiod gen ti?" 
Mae pawb yn sychedig ambell waith. 

Mam: Dw i isio panad!/Fi moin dishgled! Mae’n waith caled sgrwbio plant bach drwg!

Plentyn: Dw i isio diod cyn mynd i’r gwely. Rhaid i mi gael gwared ar y blas past dannedd ‘ma!

Ch/b: Dw i’n gorfod cofio llenwi fy mhotel ddŵr ar gyfer y wers chwaraeon fory.

Cân: Caneuon Ffydd 129, Wyddoch chi pwy wnaeth y glaw? Neb ond Duw, neb ond Duw. Pwy wnaeth fôr sy’n ’mestyn draw? Neb ond Duw, neb ond Duw. Neu gân addas arall o’ch dewis.
Sleid 2

Os edrychwn ar fap o’r byd gwelwn bod Cymru’n wlad fach. Ond dyn ni’n wlad gyfoethog yn naturiol. Dyn ni’n cael digon a haul a glaw, ac mae’r planhigion a’r cnydau yn tyfu. Does dim prinder dŵr yma. Mae’r stori’n wahanol iawn yn Uganda.
Mae Uganda yn wlad fawr yng nghanol Affrica. Mae ‘na law yn disgyn yn Uganda am 8 mis o’r flwyddyn, glaw trwm iawn yn aml. Ond am bedwar mis o’r flwyddyn mae na sychder.

Mae pobl Uganda wedi ymladd llawer o ryfeloedd ac mae llawer ohonyn nhw’n dlawd iawn. Mae na 9 miliwn o bobl yn byw ar $1 (un doler) neu lai y dydd.

Sleid 3

Mae na ddigon o law yn disgyn yn Uganda, ond does neb wedi bod wthi’n trefnu’r peipiau sydd eu hangen i symud dŵr o le i le.  Mae na filiynau o bobl yn cerdded milltiroedd bob dydd i nôl dŵr. Yn aml dydi’r dŵr mae nhw’n nôl ddim yn lân na diogel i’w yfed. Mae dŵr yr afon yma yn fudr.
Sleid 4
Mae’r bachgen yma’n sefyll uwchben ffos agored. Does dim peipiau dŵr yn y pentref, a does dim toiledau gyda dŵr sy’n fflysio. Mae dŵr budr iawn a charthion yn mynd ar hyd y ffos.
Ond mae ‘na elusennau o Brydain yn helpu pobl Uganda i gael dŵr glân; dau ohonyn nhw ydy Water Aid a Tools with a Mission. 
Sleid 5
Mae’n costio tua £200 i adeiladu tanc i gasglu dŵr glaw. Yn gyntaf rhaid adeiladu gwaelod cadarn o frics. 
Sleid 6

Wedyn mae mowld pren, sydd mewn 4 darn, yn cael ei osod ar ben y gwaelod brics.

Sleid 7

Yna, mae’r mowld pren yn cael ei lapio gan haenen o bolythen a rhwyll gwifrog (weiar netin/mesh gwifrog).
Sleid 8

Mae’r cyfan yn cael ei smentio’n ofalus i greu tanc.

Sleid 9 a 10

Mae dyn yn dringo i mewn i’r tanc, ac mae’r mowld pren yn cael ei dynnu allan. Mae’r tanc bron yn barod i’w ddefnyddio.

Sleid 11

Dyma’r tanc wedi ei orffen. Mae’r tanc yn casglu a chadw dŵr sy’n disgyn ar doeau’r tai. Does dim anifeiliaid na phryfed yn gallu mynd at y dŵr, felly mae’r dŵr yn aros yn lân.
Pam ddylen ni helpu bobl yn Uganda?
Gwrandewch ar be mae Iesu’n ddweud,

Chi ydy'r rhai roddodd fwyd i mi pan roeddwn i’n llwgu; chi roddodd ddiod i mi pan roedd syched arna i; chi roddodd groeso i mi pan doeddwn i ddim yn nabod neb; chi roddodd ddillad i mi pan roeddwn i’n noeth; chi ofalodd amdana i pan roeddwn i'n sâl; chi ddaeth i ymweld â mi pan roeddwn i yn y carchar.'

"Ond bydd y rhai cyfiawn yma yn gofyn iddo, 'Arglwydd, pryd welon ni ti’n llwgu a rhoi rhywbeth i ti i'w fwyta, neu'n sychedig a rhoi diod i ti? Pryd wnaethon ni dy groesawu di pan oeddet ti'n nabod neb, neu roi dillad i ti pan oeddet ti’n noeth?  Pryd welson ni ti'n sâl neu yn y carchar a mynd i ymweld â ti?' 
 "A bydd y Brenin yn ateb, 'Credwch chi fi, pan wnaethoch chi helpu'r person mwya dinod sy’n perthyn i mi, gwnaethoch chi fy helpu i.'
Mae gennym ni lawer i fod yn ddiolchgar amdano, ac mae gennym ni ddigon i’w rannu. Fel rhan o’n diolch i Dduw am ei holl ddaioni tuag atom ni fe allwn ni roi arian neu amser i helpu pobl eraill.

Cân addas ar y thema diolch. Mae digon o ddewis mewn llyfrau fel Caneuon Ffydd, Glas Glas Blaned, Clap a Chân i Dduw ac eraill. 
Sleid 12

Dyma lun o doiledau newydd glân yn Uganda a adeiladwyd gan Water Aid.

Sleid 13

Dyma ffynnon o ddŵr glân sy’n rhoi dŵr pur i nifer o deuluoedd.

Sleid 14

Mae Duw yn dda i ni ac mae gennym ni lawer o resymau i fod yn ddiolchgar. Mae’n hawdd i ni gael bath neu gawod. Dydi cael dŵr i olchi dwylo, dillad neu lestri ddim yn broblem. Mae’r Beibl yn dweud mae Duw a greodd y byd a fod pob peth yn dda iawn; dylen ni ddiolch Iddo felly am ei haelioni tuag atom. Dylen ni geisio defnyddio ‘chydig o’r hyn dyn ni wedi dderbyn i helpu eraill.
Gweddïwn: Ein Tad, dyma amser o’r flwyddyn pan dyn ni’n cofio am dy haelioni Di tuag atom. Ti’n gyrru’r glaw a’r haul er mwyn i ni a phopeth byw gael bwyd a diod. Diolchwn i Ti, O Dduw, am ein cartrefi a’n ffrindiau. Diolchwn i Ti am y dŵr glân sy’n llifo o’r tapiau yng Nghymru. Diolchwn i Ti am ein hysgolion a’n capeli. Diolchwn i Ti am ein iechyd a’n rhyddid. Diolchwn i Ti am waith da Water Aid a Tools with a Mission. Helpa ni i fod yn haelionus hefyd, i rannu’n harian gyda phobl sy’n cael llawer llai na ni. Derbyn ein diolch yn enw Iesu, Amen.

Gwybodaeth ychwanegol: www.wateraid.org; www.twam.co.uk                 Defnyddio dŵr yn effeithiol: www.dwrcymru.com

